
Abstrak 
 

Isu sains yang masih kontroversi sehingga kini ialah berkaitan dengan teori evolusi 
manusia. Hal ini terjadi kerana teori sains tersebut dicetus dan didukungi oleh mereka 
yang berfahaman saintisme dan ateisme. Fahaman tersebut juga telah menular dalam 
kalangan umat Islam sehingga menyebabkan ketidakharmonian antara hubungan 
sains dengan agama, bahkan menganggu-gugat proses pengislamisasian sains 
khususnya dalam bidang pendidikan. Kajian ini akan menganalisis pandangan sarjana 
Islam kontemporari terhadap teori evolusi Darwin (Darwin’s Theory of Evolution) yang 
digunapakai untuk membuktikan asal usul kewujudan manusia atau homo sapiens. 
Analisis secara komparatif digunakan bagi tujuan untuk melihat sejauh manakah 
perbezaan pendapat di kalangan mereka berkaitan integrasi sains dan agama dalam 
isu tersebut. Kajian ini juga merupakan kajian kepustakaan dengan menganalisis 
artikel jurnal, buku, tesis dan video dalam media sosial seperti youtube yang berkaitan 
dengan tajuk kajian. Dapatan kajian menunjukkan terdapat dua kumpulan besar yang 
pro dan kontra dalam isu ini. Justeru, pandangan mereka kemudiannya diklasifikasi 
berdasarkan model-model interaksi antara agama dan sains oleh Ian Barbour iaitu 
konflik, pengasingan, dialog dan integrasi. Kesimpulannya terdapat perbezaan 
pendapat dalam kalangan sarjana Islam dalam teori evolusi tersebut, namun 
masingmasing membicarakannya dalam lingkungan wacana Islamiah dengan tidak 
mengenepikan unsur ketuhanan di dalamnya. Kajian lanjut dicadangkan untuk melihat 
pengetahuan, sikap dan amalan pendidik dalam isu ini khususnya, serta hubungan 
sains dengan Islam amnya. 
 
Kata kunci: Teori, Evolusi, Manusia, Sains, Agama 
 
 

PENGENALAN 
 
Isu sains yang masih kontroversi sehingga kini ialah berkaitan dengan teori evolusi 
manusia atau TEM selepas ini (Mohd Yusof, 2009). Teori ini menjadi persoalan besar 
(The Big Question) akibat terdapat pertentangan antara golongan berfahaman 
creationism dan evolutionism dalam masyarakat Barat sejak sekian lama (Dajani 2015, 
Billingsley et al. 2020). Golongan berfahaman creationism ini mempertahankan apa 

yang termaktub dalam kitab suci secara literal. Manakala golongan evolutionism 
mempertahankan hasil kajian dan penemuan sains. 

Selain itu, pertentangan tersebut terjadi kerana terdapat penyokong TEM cuba 
menolak keterlibatan Tuhan dalam proses kewujudan manusia. Dalam abad ke-21 ini, 
Richard Dawkins (2021) merupakan antara tokoh saintisime Barat yang menolak 
adanya hubungan sains dengan agama, bahkan tidak mempercayai peranan Tuhan 
dalam hal ini (Dawkins 2006). 

Fahaman saintisme dalam TEM ini hakikatnya merupakan kesinambungan 
daripada apa yang telah berlaku sekitar abad ke-15 masihi, ketika berlakunya 
Renaisans (Mohd Yusof 2009). Saintis Barat di ketika itu telah bertindak memisahkan 
agama dengan sains akibat perbalahan dengan pihak Gereja (Mohd Yusof 2009). 
Tujuan mereka berbuat demikian adalah untuk mengelakkan diri daripada dikenakan 
hukuman oleh pihak berkuasa jika penemuan sains bertentangan dengan ajaran 
Kristian. Namun, fahaman pemisahan ini terbawa-bawa hingga ke hari ini dan telah 
menular dalam kalangan majoriti negara umat Islam. 

Di Malaysia, terdapat buku-buku terkini yang menyokong TEM antaranya 
Persoalan Besar Evolusi atau judul asalnya The Biq Question: Evolution karangan 
Francisco J. Ayala telah diterjemahkan oleh ITBM dan IIUM Press pada tahun 2021. 
Buku ini membicarakan TEM dari sudut saintifik. Namun terdapat juga buku-buku yang 
membicarakan isu ini secara keterlaluan sama ada di pihak penyokong dan penentang 
khususnya apabila dikaitkan dengan agama. 

Implikasi daripada aktiviti penyebaran dan perbincangan isu TEM secara 
berterusan, ramai yang mempercayai proses evolusi manusia. Hal ini berdasarkan 
laporan Pew Research Center’s Forum on Religion & Public Life pada tahun 2013 
(53% muslim daripada 22 buah negara Islam menyokong evolusi). 

Dalam bidang pendidikan pula, TEM menjadi asas dalam ilmu biologi dan telah 
berkembang sejak sekian lama. Oleh itu, teori ini telah didapati dalam kurikulum subjek 
sains di institusi pendidikan seperti sekolah, universiti dan sebagainya. Sungguhpun 
demikian, terdapat beberapa buah negara yang telah mengharamkan TEM dalam 
kurikulum pendidikan mereka seperti Turki dan Israel (Haaretz 2017, Toi Staff 2018). 
Hujah utama mereka adalah kerana TEM bertentangan dengan ajaran kitab suci Islam 
dan Yahudi. 

Di Malaysia, teori evolusi diajar di sekolah menengah kebangsaan dalam 
subjek Sains Tambahan tingkatan 4. Tema 1 penyelenggaraan dan kesinambungan 
hidup, bab 1 evolusi dan taksonomi (Rohaillah & Tengku Azlin 2019). Walau 
bagaimanapun, pengajarannya hanya menyentuh evolusi yang berlaku pada haiwan 
dan tumbuhan sahaja. Selain itu didedahkan teori evolusi Darwin dan juga Lamarck. 
Kurikulum baharu ini bermula pada tahun 2019 di bawah Kurikulum Standard Sekolah 
Menengah (KSSM) yang bermula secara berperingkat sejak tahun 2017 (BPK 2018). 
Dalam masa yang sama guru pendidikan Islam mengajar kisah nabi Adam a.s yang 
merupakan manusia yang pertama dijadikan di dunia ini. Sebagai contohnya dalam 
subjek Tasawwur Islam, Tingkatan 4. Pelajaran 6, fitrah dan kejadian insan (Mohd 
Nizam et. al 2019) telah membicarakan kronologi kisah penciptaan nabi Adam a.s 
daripada segumpal tanah. Oleh itu, kita dapat menjangkakan ada dua fahaman dalam 
diri pelajar muslim. Menurut Mohd Yusof (2020) dalam respon bertulis beliau kepada 
penulis pada 4 Disember 2020 menyatakan bahawa, 
 

“2.2 Di sekolah pula, yang ada adalah kedua-dua subjek sains dan agama 
diajar selari (parallel), dengan guru sains tidak faham asas tuntutan dalam 
agama; dan guru agama tidak memahami kepentingan sains dalam 
kehidupan seharian umat Islam. Maka lahirlah pendidikan sains yang diajar 
selari dengan hafalan al-Qur’an - dinamakan pendidikan ini sebagai 
pendidikan ulul al-bab …”. Beliau menjelaskan lagi: “Maksud saya 
pendidikan sains kini berada di satu saluran, dan pendidikan agama berada 
di saluran yang satu lagi. Maknanya adalah “dualisme” dalam pendidikan”. 

PERMASALAHAN KAJIAN 
 
Dalam membicarakan isu TEM ini terdapat fahaman yang memisahkan agama dengan 
sains iaitu saintisme. Fahaman sebegini juga telah menular di kalangan umat Islam 
sehingga menyebabkan ketidakharmonian antara hubungan sains dengan Islam, serta 
menganggu-gugat proses pengintegrasian dan pengislamisasian sains yang dilakukan 
oleh sarjana Islam masa kini (Mohd Sani, 2018). Hal ini kerana, fahaman ini cuba 
menjadikan sains sebagai ideologi agama baharu atau pegangan mutlak dalam 
kehidupan di dunia ini. Ciri utama fahaman ini ialah segala-galanya keputusan 
mestilah berdasarkan kaedah saintifik. Kaedah ini juga berdasarkan empirikal, 
ekperimental dan hukum sebab-akibat yang sekali gus menolak unsur keagamaan di 
dalamnya (Rusell,1935, Abdul Rahman, 2010, Mojtaba & HameedReza 2021). 
Tambahan pula, TEM didokong oleh mereka yang berfahaman saintisme ateisme 
seperti Richard Dawkins (2006), yang tujuan akhirnya adalah untuk menolak unsur 
ketuhanan dalam TEM. Selain itu, terdapat dakwaan bahawa saintisme ini wujud di 
kalangan sarjana Islam yang menggunakan pendekatan Bucaillisme, khususnya 
apabila ada di antara mereka yang cenderung mentafsirkan al-Quran mengikut kaedah 
saintifik pada masa kini (Syamil, 2012). Dalam bidang pendidikan pula, isu hubungan 
sains dan agama menjadi permasalahan apabila terdapat satu laporan kajian yang 
mengatakan sebahagian guru pendidikan Islam kurang berupaya mengaitkan sains 
dengan akidah (Rosnani et al. 2018). Justeru, dijangkakan isu TEM juga akan menjadi 
lebih komplikated jika dilihat daripada sudut pandangan mereka. 
 
 

SOROTAN KAJIAN 
 
Kajian-kajian lepas berkaitan TEM telah dikupas oleh sarjana Islam kontemporari 
seperti kajian Abdurrahim (2021), Farzaneh (2020), Malik & Kulieva (2020), Aas Siti 
Solichah (2019), Ibrahim et al. (2019), Jalajel (2018), Dajani (2016), Amad Kazim & 
Mustaffa (2015), Fazly et al. (2019), Mohd Yusof et al. (2018), Aminudin (2018) , Engku 
Ahmad Zaki et al. (2017), Mohd Zohdi (2015) dan Abdul Halim & Madiha (2014). 
Kesemua kajian ini mempunyai kecenderungan masing-masing, ada yang menyokong 
TEM dan ada yang menentangnya. Kebanyakan penulis dalam negara lebih 
cenderung mengkritik TEM berbanding penulis dari luar negara. Terdapat juga buku-
buku karangan sarjana luar negara yang menyentuh TEM secara langsung seperti 
Malik (2021), Taslaman (2020), Shahrour (2015), Ahmad Israr (2013), Keller (2011), 
Harun Yahya (2009), Nasr (2006), Orkhan (1997), Shahin (1998), Bucaille (1986) dan 
Basymil (1964). 

Manakala video dalam youtube seperti video Adnan Ibrahim (2018), 
alNaggar (2016) dan Ahmad al-Tayeb (2014). Begitu juga video rakaman 
dalam negara seperti Solehah (Solehah Yaacob 2021), Asri 
(PROmediaTAJDID Short Video 2021), Auni (modayu73 2018) dan Danial 
(vhan Media 2016). Video ini amat penting untuk melihat pemikiran terkini 
mereka dalam isu TEM. Adapun kajian-kajian yang menyentuh TEM yang 
berkait rapat dengan bidang pendidikan pula seperti kajian Susanti et al. 
(2021), Billingsley et al. (2020), T.A Helmi (2019), Clément (2013 & 2015), 
Mohd Arip et al. (2015), Margaret et al. (2015), Thomas (2012) dan Hanley 
(2012). Kebanyakannya kajian mereka melibatkan pandangan responden dan 
informen daripada latar belakang pelbagai agama. 

 
 
 
 

https://www.youtube.com/channel/UC8e8HN-mJtBSd00jgE6oR1Q

OBJEKTIF KAJIAN 

 
Kajian ini akan menganalisis pandangan sarjana Islam kontemporari terhadap teori 
evolusi Darwin (Darwin’s Theory of Evolution) yang digunapakai untuk membuktikan 
asal usul kewujudan manusia atau homo sapiens melalui proses pemilihan semula jadi 
(Natural Selection). 

Oleh itu, kajian ini membahagikan kepada dua objektif sebagaimana yang 
berikut. Pertama: Menganalisis pandangan sarjana Islam kontemporari dalam Teori 
Evolusi Manusia (TEM). Kedua: Mengklasifikasikan pandangan sarjana Islam 
kontemporari dalam Teori Evolusi Manusia (TEM). 

 
 

METODOLOGI KAJIAN 
 
Kajian ini juga merupakan kajian kepustakaan dengan menganalisis artikel jurnal, 
buku, tesis dan video dalam media sosial seperti youtube yang berkaitan dengan tajuk 
kajian. Dapatan daripada sumber tersebut dianalisis secara komparatif. Hal ini 
bertujuan untuk melihat dengan lebih mendalam perbezaan pendapat di kalangan 
sarjana Islam kontemporari kurun ke 20 dan ke-21 berkaitan hubungan sains dengan 
agama dalam isu TEM. Setelah itu, pandangan mereka kemudiannya diklasifikasi 
berdasarkan model-model interaksi antara agama dan sains oleh Ian Barbour iaitu 
konflik, pengasingan, dialog dan integrasi (Barbour 2000). Pemilihan kerangka sarjana 
Barat tersebut kerana kepakaran dan pengiktirafan yang diperolehinya dalam 
menjadikan bidang hubungan sains dengan agama sebagai bidang kajian ilmiah dan 
berwibawa (Fatin et al. 2019). 
 
 

DAPATAN KAJIAN 
 
Ringkasan Sejarah Teori Evolusi Manusia (TEM) 
 
Teori evolusi telah diperkenalkan oleh seorang saintis dari England yang bernama 
Charles Robert Darwin pada tahun 1859 melalui dua bukunya yang berjudul The Origin 
of Species dan Decent of Man and Selection pada tahun 1871. Teori ini muncul 
daripada hasil pemerhatian terhadap pelbagai jenis spesis haiwan yang terdapat di 
kepulauan Galapagos yang sekarang ini terletak di dalam kawasan Republik Ecuador. 

Teori ini diteruskan dengan penambahbaikan dengan Teori Genetik Mendel 
yang menyatakan evolusi berlaku bukan sahaja dengan pemilihan semula jadi tetapi 
juga akibat perubahan genetik dan DNA pada organisma hidup. Rentetan daripada itu, 
penambahbaikan ini diberi nama Teori Neo Darwinisme atau Teori Evolusi Sintesis 
Modern (Malik 2021). 

 
TEM: Antara Penyokong dan Pengritik 
 
Dapatan kajian menunjukkan terdapat dua kumpulan besar yang pro dan kontra dalam 
isu TEM ini iaitu sebagaimana yang berikut. 
 
Penyokong TEM: Shahin (1988), Guessoum (2011), Dajani (2016), Ahmad (2013), 
Adnan Ibrahim (2018), Jalajel (2018), Taslaman (2020), Malik (2021). Hujah 
Penyokong TED: Secara umumnya, mereka menggunakan menggunakan istilah 
‘basyar, insan dan Adam’ yang termaktub dalam al-Quran dengan menyamakan 
‘basyar’ sebagai hominid dan ‘insan’ sebagai homo sapiens, manakala nabi Adam a.s 
pula dipilih dalam kalangan homo sapiens. Hujah-hujahnya seterusnya yang dikaitkan 
dengan TEM adalah seperti berikut: Pertama, kehidupan manusia secara berevolusi 

atau berperingkat-peringkat “atwārā”. Hujah ini berdasarkan surah Nūh ayat 14 yang 
ditafsir dengan Allah s.w.t mencipta semua organisma hidup termasuk manusia secara 
berevolusi (Shahin 1988). Kedua, surah al-Nisā’ ayat 1 mengatakan semua organisma 
hidup ini berasal daripada satu keturunan yang sama atau luluhur sepunya, “min nafsin 
wāhidah” atau ‘common ancestor’ (Taslaman, 2020). Ketiga, Allah s.w.t telah memilih 
Adam a.s daripada kalangan spesies manusia atau homo sapiens sebagai khalifah-
Nya dengan berhujahkan ayat surah Ali Imran ayat 33. Perkataan ‘astofa’ dalam ayat 
tersebut bermaksud pemilihan oleh Allah s.w.t. (Shahin 1988, Guessoum, 2011, 
Ahmad, 2013, Shahrour, 2015). Keempat, surah al-Infitār ayat 7 iaitu setelah dipilih 
kemudian diperbaiki rupa bentuk manusia supaya menjadi lebih sempurna 
“fasawwaka fa ‘adalak”, (Guessoum, 2011). Kelima, surah al-Hijr ayat 29 yang 
menyatakan setelah itu ditiupkan ruh (ciptaan Allah) kepada Adam a.s (Shahrour, 
2015). Keenam, surah Ali Imran ayat 59 iaitu kesamaan Adam a.s dan Isa a.s bukan 
sahaja daripada tanah sebagaimana zahir ayat, tetapi boleh difahami bahawa Adam 
juga mempunyai ibu seperti Isa a.s (Taslaman, 2020). Ketujuh: Hujah kontra berkaitan 
missing link (hubungan terhilang) adalah merupakan hujah yang sering diperkatakan 
sejak sekian lama. Namun pada masa kini hujah tersebut telah terjawab dengan 
penemuan-penemuan baharu akibat kemajuan sains dan teknologi. Antara mising link 
yang dijumpai ialah hominid (Australopithecus, homo habilis, homo erectus, homo 
neanderthalensis) hinggalah homo sapiens (manusia moden) yang bermula 200,000 
tahun hingga kini (Malek, 2019, Francisco 2021). Begitu juga penemuan fosil 
perantaraan antara organisma yang pelbagai seperti archaeopteryx pada tahun 1861 
dan titaalik pada tahun 2005 (Francisco 2021). Kelapan: Majoriti sarjana Islam 
mempercayai teori sains yang lain seperti teori big bang, teori graviti dan lain-lain, 
mengapa tidak mempercayai teori evolusi? (Khairi et al. 2021). 
 
Pengkritik TEM: Bucaille (1986), Naik (2014), Nasr (2006), Osman Bakar (2003), al-
Bouti (1997) al-Naggar (2016), Harun Yahya (2009) Mohd Yusof (2017), Danial (2019), 
Ibn Uthaimin (2015), Mat Rofa (2014) dan Keller (2011). Antara hujah utama hujah 
pengkritik TEM ialah, 
Pertama: Kewujudan manusia adalah secara langsung daripada Allah s.w.t. Hal ini 
berdasarkan surah al-Rahman ayat 14, surah al-Rūm ayat 20 dan surah al-’Arāf ayat 
12, as-Saffāt ayat 11 dan surah al-Hijr ayat 28 yang mengatakan Adam a.s dijadikan 
daripada tanah sama ada daripada lumpur hitam, tanah liat dan tanah kering. Oleh itu, 
TEM bertentangan dengan zāhir ayat al-Quran (Harun Yahya 2009, Mat Rofa 2014, 
al-Naggar 2016, Mohd Yusof 2017, Azlan Shah 2020). 
Kedua: Isu kejadian nabi Adam a.s merupakan perkara akidah (umūr al-ghaibiyyāt). 
Oleh itu, mereka yang mempercayai TEM boleh dihukum syirik, kafir dan paling 
minimum boleh merosakkan keimanan (Ersis Warmansyah 1984, Keller 2011). 
Justeru, proses evolusi ini mestilah dikecualikan berlaku pada manusia ‘human 
exceptionalism’ (Keller 2011). Ketiga: Selain itu, tiada fakta kukuh yang mengatakan 
homo sapiens itu adalah nabi Adam a.s. Selain ia adalah teori yang boleh dipertikaikan 
atau dimanipulasikan (Naik, 2014). Keempat, terdapat kajian terhadap struktur 
Deoxyribonucleic Acid (DNA) yang membuktikan monyet chimpanzee mempunyai 48 
kromosom, sedangkan manusia hanya 46 kromosom (Aas Siti Sholichah, 2019). 
Kelima, berdasarkan fosil-fosil tubuh manusia terdahulu yang dijumpai, ia kelihatan 
lebih primitif daripada homo sapiens. Oleh itu, mustahil nabi Adam a.s sebagai khalifah 
di muka bumi ini berasal daripada golongan tersebut, kerana ia boleh merendahkan 
taraf kenabian dan kemanusiaan (al-Bouti, 1997, Nor Azizah, 1997 & Malek, 2019). 
 
Klasifikasi Pandangan Sarjana Islam dalam Kerangka Ian Barbour 

 
Dapatan seterusnya dalam kajian ini berkaitan dengan klasifikasi pemikiran sarjana 
Islam dalam kerangka model interaksi Ian Barbour (Barbour, 2000). Ian Barbour (2000) 

dalam bukunya When Science Meets Religion telah mengutarakan empat model 
interaksi antara sains dan agama sebagaimana rajah 1 yang berikut; 
 

 

Rajah 1: Model Interaksi Ian Barbour SH Mohd Saifuddeen (2012) 

 
Pertama, model konflik yang membawa maksud pertentangan antara sains dan 
agama. Dalam konteks kajian ini sarjana Islam tidak ketara dalam perkara tersebut 
kerana tamadun Islam menyaksikan bahawa agama Islam dan sains tidak pernah 
berlaku pertentangan sebelum berpindah tangan ke Barat. Ilmuan Islam seperti Ibn 
Miskawayh, Ibn Khaldun, al-Jāhiz, Hussein al-Jisr dan Ahmad Medhat antara mereka 
yang membicarakan idea tersebut dalam karya mereka (Dajani 2015, Aamina et al. 
2017). Walau bagaimanapun, di ketika ini terdapat segelintir sarjana yang berkonflik 
dengan TEM sebagaimana yang dibincang dalam kajian ini, sebagai contohnya Keller 
(2011) telah mengkafirkan mereka yang mempercayai teori evolusi tersebut. Beliau 
mendakwa isu konflik antara evolusi dan kitab suci tidak akan berkesudahan (Malik & 
Kulieva, 2020). 

Kedua, model pengasingan yang memisahkan sains dan agama. Ini bermakna 
keduadua bidang ini tidak boleh bercampur kerana masing-masing mempunyai 
kawasan atau wilayah yang tersendiri. Dalam konteks kajian ini, ramai sarjana Islam 
yang berfahaman Salaf menentang secara total TEM kerana ia tidak menepati tafsiran 
ulama muktabar seperti Ibn Uthaimin (2015). Begitu juga Harun Yahya (2009) menolak 
TEM dengan alasan yang sama. Namun begitu, terdapat juga sarjana yang kontra 
dengan pandangan ini dan menolak tafsiran lama al-Quran atas alasan tafsiran 
tersebut telah bercampur-aduk dengan kisah-kisah Israeiliyyat seperti Shahrour 
(2015) dan Shahin (1988). 

Ketiga, model dialog iaitu saling melengkapi antara sains dan agama untuk 
menjelaskan TEM. Antara sarjana Islam yang menggunakan pendekatan ini dalam isu 
TEM seperti Ahmed al-Tayeb (2014) yang berpendapat boleh berbeza pandangan 
dalam teori tersebut dengan tidak memaksa umat Islam untuk menolaknya dan tidak 
pula mewajibkan untuk mempercayainya. 

Keempat, model integrasi iaitu bermaksud tiada sempadan antara sains dan 
agama yang boleh memisahkan kedua-dua bidang ini. Model ini membayangkan 
terdapat saintis yang mempunyai kekuatan agama dan terdapat juga agamawan 
memahami sains dengan baik (SH. Mohd Shaifuddeen, 2012). Dalam konteks kajian 
ini sarjana Islam kontemporari tidak jelas mengintegrasikannya. Namun begitu, 
terdapat usaha menserasikan atau mengharmonikan evolusi manusia dengan al-
Quran seperti Shahin (1988), Shahrour (2015) dan Dajani (2016). 

RUMUSAN DAN KESIMPULAN KAJIAN 
 
Dapatan kajian sebagaimana di atas dapat dirumuskan dan disimpulkan sebagaimana 
yang berikut, 
 
1. TEM merupakan furu’ akidah dan perbezaan pendapat dalam hal ini 
dibenarkan bagi menggalakkan usaha ijtihād dalam perkara baharu yang berkaitan 
dengan agama. Jika tersalah dalam berijtihad ianya tetap mendapat pahala. Hal ini 
telah dinyatakan dalam hadis sahih riwayat ‘Amru Ibn al-’As yang menyatakan jika 
seseorang alHākim betul dalam berijtihad akan diberikan dua pahala dan jika tersalah 
dalam melakukannya diberikan satu pahala (Muslim, 1375h, No. Hadis 1716). 
 
2. Kedua-dua kumpulan mempunyai hujah masing-masing sama ada dengan 
zāhir nas ayat al-Quran atau tafsiran yang disesuaikan dengan penemuan saintifik. 
Namun, perbezaan itu tidak lari dari matlamat untuk membuktikan Allah s.w.t Maha 
Pencipta sekalian alam termasuk manusia. Kesemua sarjana Islam dalam kajian ini 
juga didapati tidak tergolong daripada mereka yang berfahaman saintisme dan 
ateisme sebagaimana sebahagian sarjana Barat. 

 

3. Pendekatan pro dan kontra dalam sesuatu isu berkaitan perbezaan pendapat 
khususnya dalam isu hubungan sains dengan agama sewajarnya dibahas secara 
berhemah dan berhikmah. Oleh itu, penggunaan labelan tidak sewajarnya diberi 
kepada mereka yang berbeza pendapat seperti kafir dan sebagainya. Hal ini untuk 
menggelakkan daripada usaha mengislamisasi ilmu khususnya sains terbantut dan 
melemahkan semangat saintis Islam untuk berfikir kreatif, kritis dan inovatif dalam 
mencari penemuan baharu dalam bidang sains. 
 
4. Klasifikasi pandangan sarjana mengikut kerangka Ian Barbour adalah 
berdasarkan lisan dan penulisan mereka yang ditemui di ketika kajian ini dilakukan. 
Ianya boleh diringkaskan dengan mengambil seorang tokoh sarjana bagi setiap satu 
model sebagaimana dalam jadual 1 di bawah ini. 

 
Jadual 1 Klasifikasi dalam Kerangka Ian Barbour 

 
 
 
 
 

 
 

5. Di antara empat model interaksi antara sains dan agama, model 
integrasi adalah yang terbaik diaplikasikan dalam bidang pendidikan. Hal ini 
kerana, sains dan agama mestilah seiringan dan saling melengkapi untuk 
menjawab persoalan sains masa kini dan masa lalu termasuk isu TEM. 
 
6. Usaha mengintegrasikan ini untuk mengharmonikan sains dan agama 
sekaligus membantu usaha-usaha terdahulu dalam memperjuangkan konsep 
pendidikan bersepadu dan pengislamisasian ilmu khususnya sains. Antara 
usaha terdahulu sebagaimana jadual 2 yang berikut. 

 

 

 

Konflik Pengasingan Dialog Integrasi 

Keller (2011) 
Harun Yahya 

(2009) 
al-Tayeb (2014) Shahin(1988) 

Jadual 2: Model/Modul Pendidikan Integrasi 

 
Bil Model dan Modul Pencetus/Pelaksanaan Pendekatan 

1. Model Pendidikan Bersepadu Tajul Ariffin Noordin Teoritikal 
2. Model Pembangunan Insan 

Sains 
Norhayati Alwi Teoritikal 

3. Kurikulum Islamik Bersepadu Solehah & Rahimah Praktikal 
4. Pedagogi Hikmah Rosnani Hashim Praktikal 
5. Silibus Imtiaz Terengganu & Kelantan Praktikal 
6. Model Dirayah Jabatan Agama Islam Pahang Praktikal 
7. Kurikulum Sekolah al-Amin IKRAM Praktikal 
8. Kurikulum Integrasi & Holistik Jabatan Agama Islam 

Selangor 
Praktikal 

9. Model Ulul Albab Terengganu Praktikal 
10.   Pendidikan Sains Tauhidik   Khalijah Mohd Salleh   Teoritikal 

Sumber: Zainun Mustafa et al. (2015) 

 
 

CADANGAN KAJIAN LANJUTAN 
 
Hasil daripada kajian kepustakaan ini, dicadangkan kajian lanjut dilakukan 
untuk melihat pengetahuan, sikap dan amalan pendidik dalam isu ini 
khususnya, serta hubungan sains dengan Islam amnya. Responden yang 
dicadangkan ialah guru pendidikan Islam dan guru sains di sekolah-sekolah di 
bawah kelolaan Kementerian Pendidikan Malaysia (KPM). 

